
MOLIYAVIY BILIM VA KO‘NIKMALARNING IQTISODIY MAZMUNI HAMDA 

NAZARIY TAMOYILLARI 

 

ЭКОНОМИЧЕСКОЕ СОДЕРЖАНИЕ И ТЕОРЕТИЧЕСКИЕ ПРИНЦИПЫ 

ФИНАНСОВЫХ ЗНАНИЙ И НАВЫКОВ 

 

ECONOMIC CONTENT AND THEORETICAL PRINCIPLES OF FINANCIAL 

KNOWLEDGE AND SKILLS 

 

Abduvoxidov A.A. Guliston, GDU, dotsent  

 

Annotatsiya 

Ushbu maqolada moliyaviy bilim va koʻnikmalarning iqtisodiy mazmuni, ularning shaxs va 

jamiyat iqtisodiy barqarorligidagi oʻrni hamda nazariy tamoyillari ilmiy jihatdan tahlil qilinadi. 

Moliyaviy savodxonlik iqtisodiy ong, ratsional qaror qabul qilish va resurslardan samarali 

foydalanish omili sifatida koʻrib chiqiladi. Tadqiqotda moliyaviy xulq-atvor nazariyalari, inson 

kapitali konsepsiyasi hamda institutsional yondashuv asosida masala yoritiladi. Shuningdek, 

moliyaviy bilimlarning iqtisodiy rivojlanish, ijtimoiy farovonlik va moliyaviy xavfsizlikni 

taʼminlashdagi ahamiyati ochib beriladi. 

Kalit soʻzlar: moliyaviy savodxonlik, moliyaviy bilim, iqtisodiy mazmun, nazariy tamoyillar, 

inson kapitali, moliyaviy xulq-atvor, iqtisodiy qarorlar, moliyaviy barqarorlik. 

 

В данной статье научно анализируется экономическое содержание финансовых знаний 

и навыков, их роль в обеспечении экономической устойчивости личности и общества, а также 

их теоретические основы. Финансовая грамотность рассматривается как фактор 

формирования экономического сознания, рационального принятия решений и эффективного 

использования ресурсов. Исследование базируется на теориях финансового поведения, 

концепции человеческого капитала и институциональном подходе. Раскрывается значение 

финансовых знаний в обеспечении экономического развития, социального благополучия и 

финансовой безопасности. 

Ключевые слова: финансовая грамотность, финансовые знания, экономическое 

содержание, теоретические принципы, человеческий капитал, финансовое поведение, 

экономические решения, финансовая устойчивость. 

 

This article examines the economic content of financial knowledge and skills, their role in 

ensuring individual and societal economic stability, and their theoretical foundations. Financial 

literacy is analyzed as a factor influencing economic awareness, rational decision-making, and 

efficient resource allocation. The study is based on financial behavior theories, human capital theory, 

and institutional approaches. Particular attention is given to the role of financial knowledge in 

promoting economic development, social welfare, and financial security. 

Keywords: financial literacy, financial knowledge, economic content, theoretical principles, 

human capital, financial behavior, economic decision-making, financial stability. 

 

Zamonaviy bozor iqtisodiyoti sharoitida moliyaviy bilim va koʻnikmalar shaxs va jamiyat 

iqtisodiy barqarorligi uchun muhim omil hisoblanadi. Globallashuv, moliyaviy instrumentlar turining 

kengayishi va bozorlarning murakkablashuvi aholidan qarorlarni ongli va samarali qabul qilishni 

talab qiladi. Shu nuqtai nazardan, moliyaviy savodxonlikni ilmiy jihatdan tahlil qilish, uning nazariy 

tamoyillari va iqtisodiy xulq-atvordagi oʻrni dolzarb ahamiyat kasb etadi. Bu esa inson kapitali, 

ratsional tanlov nazariyasi va institutsional yondashuvlar doirasida kompleks tadqiqotni taqozo etadi. 

Iqtisodiyotning barqaror rivojlanishi va aholi farovonligi fuqarolarning iqtisodiy jarayonlarga 

ongli munosabati va rivojlangan tafakkuriga bogʻliq. Moliyaviy savodxonlik darajasi oshishi 

shaxslarning qarorlarini samaraliroq qabul qilishni taʼminlab, tadbirkorlik muhitini rivojlantiradi. 

Zamonaviy murakkab moliyaviy sharoitda u qarzlarni boshqarish, investitsiya va moliyaviy 

rejalashtirish hamda xatarlardan himoyalanishning muhim omiliga aylanadi, yaʼni faqat maʼlumotga 

ega boʻlish emas, balki uni amalda qoʻllay olishni ham oʻz ichiga oladi. 

Moliyaviy savodxonlik rejalashtirish, daromad va xarajatlarni hisobga olish, moliyaviy 

balanslarni shakllantirish, axborot oqimlarini tahlil qilish, zamonaviy moliyaviy instrumentlardan 

samarali foydalanish hamda baholangan xatarlar asosida qaror qabul qilish kabi kompleks 

koʻnikmalarni qamrab oladi. Shuningdek, u noqonuniy moliyaviy faoliyatdan himoyalanish va turli 

darajada — shaxsiy, oilaviy, korporativ va davlat miqyosida — yuzaga kelishi mumkin boʻlgan salbiy 

moliyaviy oqibatlarni oldindan baholash qobiliyatini ham oʻz ichiga oladi. Umuman olganda, 

moliyaviy savodxonlik moliyaviy mustaqillikka erishish, moliyaviy kategoriyalar mazmunini 

anglash va hisobdorlik madaniyatini shakllantirishning muhim institutsional asosi hisoblanadi [4]. 

Moliyaviy savodxonlikning muhim jihatlaridan biri moliyaviy mahsulot va xizmatlarni tanqidiy 

baholay olish qobiliyatidir. Bu esa shaxsdan turli xil investitsiya variantlarining risk va foydalarini 

baholash, moliyaviy mahsulotlarning shartlarini tushunish va uzoq muddatli moliyaviy maqsadlariga 

mos keladigan qarorlar qabul qilishni talab qiladi. Idrokning bunday darajasi odamlarni noiqtisodiy 

sxemalar va vijdonsiz moliyaviy amaliyotlarning qurboni boʻlishidan himoya qilishi mumkin [1]. 

Keng jamoatchilik oʻrtasida moliyaviy xabardorlik va moliyaviy xulq-atvorni oʻrganish ilmiy 

tadqiqotlarning muhim yoʻnalishlaridan biri hisoblanadi. Ushbu sohada, avvalo, aholining moliyaviy 

savodxonligi va kompetentligini oʻlchash, moliyaviy xulq-atvor xususiyatlarini tahlil qilish, uning 

gender va yosh jihatlarini aniqlash hamda moliyaviy savodxonlikning moliyaviy qarorlarga taʼsirini 

baholash kabi yondashuvlar shakllangan. Ilmiy adabiyotlarda moliyaviy savodxonlikning jamgʻarma, 

investitsiya va kredit qarorlariga ijobiy taʼsirini asoslovchi tadqiqotlar mavjud. Shuningdek, 

moliyaviy bilimlarning shaxslarning moliyaviy faollik darajasi va xulq-atvor strategiyasiga taʼsiri 

ham keng yoritilgan. Qator izlanishlarda moliyaviy savodxonlik, riskka bardoshlilik va shubhali 

moliyaviy operatsiyalarni aniqlash qobiliyatining oʻzaro bogʻliq taʼsiri tahlil etilgan boʻlsa, ayrim 

tadqiqotlar moliyaviy savodxonlikni baholashning uslubiy masalalariga yoki turli demografik 

guruhlar kesimida uni standart mezonlar asosida oʻlchashga qaratilgan [5]. 

2010-2011 yillarda Iqtisodiy hamkorlik va taraqqiyot tashkiloti (OECD) va Moliyaviy taʼlim 

agentliklari xalqaro tarmogʻi (INFF) ekspertlari tomonidan 14 mamlakatda tadqiqotlar olib borildi. 

Loyiha respondentlarning moliyaviy bilimlari, xulq-atvor afzalliklari va shaxsiy moliyaga 

munosabatini baholashga qaratilgan. Natijalar aksariyat respondentlarning moliyaviy savodxonlik 

darajasi past ekanligini koʻrsatdi [2]. Oʻzbekiston sharoitida oʻtkazilgan tadqiqotlar ham moliyaviy 

savodxonlikning aholining moliyaviy xizmatlarga munosabati va bozor takliflarini oʻz ehtiyojlariga 

mos ravishda tanlash qobiliyatiga sezilarli taʼsir koʻrsatishini tasdiqlaydi. Mualliflar xulosasiga koʻra, 

mamlakat fuqarolarining moliyaviy savodxonlik darajasi hozircha nisbatan pastligicha qolmoqda. 

Shu bilan birga, ayrim tadqiqotchilar moliyaviy savodxonlikni oshirish va raqamli moliyaviy 

koʻnikmalarni rivojlantirish zarurati, avvalo, aholi daromadlarining past darajasi bilan bogʻliq ekanini 

taʼkidlaydilar [3;6]. Moliyaviy savodxonlik boʻyicha gender tafovutlarni oʻrgangan olimlar erkaklar 

ayollarga nisbatan koʻproq moliyaviy bilimga ega ekanliklarini aniqladilar. Shu bilan birga, 

tadqiqotchilar xulosa qiladiki, ayollar oʻzlarining bilim yetishmasligini tan olishga koʻproq moyil, bu 

esa ularga moliyaviy taʼlim dasturlarini muvaffaqiyatli yakunlashda yordam beradi [7].  

Turli yosh guruhlari kesimida moliyaviy savodxonlikning gender farqlarini aniqlashga 

qaratilgan tadqiqotlar alohida ilmiy yoʻnalish sifatida shakllangan. Xususan, Iqtisodiy hamkorlik va 

taraqqiyot tashkiloti tomonidan 2012 va 2015 yillarda Belgiya, Italiya va Ispaniyada oʻtkazilgan 

davriy soʻrovlar natijalari oʻgʻil va qiz bolalar oʻrtasida moliyaviy savodxonlik darajasida sezilarli 

tafovut mavjudligini koʻrsatgan. Ayni paytda, ayrim mamlakatlarda, jumladan Latviya va 

Sloveniyada, qizlar oʻrtasida savodxonlik koʻrsatkichlari nisbatan yuqori ekani aniqlangan. 

Shuningdek, qator tadqiqotlar katta yosh toifasida erkaklar ayollarga nisbatan moliyaviy savodxonlik 

boʻyicha yuqoriroq natijalarga ega ekanini qayd etadi. 

Ota-onalarning oʻquvchilar moliyaviy bilimlari va xulq-atvoriga taʼsiri ham ilmiy jihatdan 

oʻrganilgan. Natijalarga koʻra, oʻquvchilar dolzarb moliyaviy masalalarda koʻpincha ota-onalar 

maslahatiga tayanadilar. Biroq ota-onalarning moliyaviy savodxonlik darajasi past boʻlsa, bu holat 

farzandlar moliyaviy kompetensiyasining shakllanishiga salbiy taʼsir koʻrsatishi mumkin. Ayrim 

mamlakatlarda esa ota-onalar farzandlarini taʼlim uchun shaxsiy qarz olish yoki uni qaytarish bilan 

bogʻliq murakkab moliyaviy qarorlardan himoya qilishga intilmoqda. 

Bir qator tadqiqotlar yoshlarning moliyaviy xulq-atvoriga madaniy omillar taʼsirini oʻrganishga 

bagʻishlangan. Ularda moliyaviy savodxonlik darajasi turli til va madaniy guruhlarda moliyaviy 

ijtimoiylashuv bilan bogʻliqligi taʼkidlanadi. Masalan, Germaniya va Fransiya talabalarini oʻrganish 

natijasida nemis talabalarining savodxonlik darajasi yuqori ekani, ular yoshroq yoshda choʻntak 

pullari va bank hisoblariga mustaqil kirish imkoniyatiga ega boʻlish ehtimoli koʻproq ekanligi 

aniqlangan. Shu bilan birga, tadqiqotlar shaxslarning xulq-atvor xususiyatlari va moliyaviy 

savodxonligi oʻrtasidagi bogʻliqlikni, shuningdek, bu omillarning moliyaviy qarorlarga koʻrsatadigan 

umumiy taʼsirini tahlil qiladi. Natijalar moliyaviy bilimlar, xavf-xatarga ijobiy munosabat va 

investitsiya qarorlari oʻrtasida sezilarli ijobiy aloqani koʻrsatadi, biroq riskni idrok etish omillari 

hisobga olinsa, bu bogʻliqlik nisbatan past darajada namoyon boʻladi. 

Boshqa tadqiqotlar moliyaviy tushunchalarni yaxshi anglaydigan shaxslar oddiy aholiga 

nisbatan raqamli moliya xizmatlaridan koʻproq foydalanishini koʻrsatdi, ammo ularning kibr 

firibgarlikka uchrash xavfi ham yuqori. Olimlar moliyaviy bozorda muvaffaqiyatga erishish uchun 

faqat moliyaviy savodxonlik yetarli emas, raqamli texnologiyalar va kiberxavfsizlik bilimlari ham 

zarurligini taʼkidlaydilar. Shuningdek, oʻzini oʻzi nazorat qila oluvchi shaxslar moliyaviy vaziyatlari 

boʻyicha ishonchliroq qaror qabul qiladi. Zamonaviy dunyoda moliyaviy bilimlar, ayniqsa, murakkab 

moliyaviy mahsulotlardan foydalanishda va pensiya tizimidagi oʻzgarishlar hamda bank va kredit 

xizmatlarini kengaytirishda muhim ahamiyat kasb etadi [4]. 

Janubiy Afrikadagi bir universitetning iqtisodiyot va menejment yoʻnalishi boʻyicha bakalavr 

talabalari oʻrtasida oʻtkazilgan tadqiqot moliyaviy savodxonlik darajasi past boʻlgan talabalar 

koʻproq tavakkalchilikka moyil, oʻziga ishonchi yuqori va sabrsizroq boʻlishini koʻrsatdi. 

Tadqiqotchilar shuni aniqladiki, haddan tashqari ishonch yoki oʻziga ishonchsizlik bozor signallarini 

eʼtiborsiz qoldirib, asosli qarorlar qabul qilish imkoniyatini kamaytiradi. Natijada, talabalarning 

oʻziga ishonchi va sabrsizligi Ponzi sxemalari kabi yuqori foizli investitsiya firibgarliklarining 

qurboni boʻlish xavfini oshiradi. Shu tadqiqot shuni ham koʻrsatdiki, moliyaviy savodxonlik darajasi 

bir xil boʻlgan talabalar moliyaviy xulq-atvorini ularning eʼtiqodi, qadriyatlari va ijtimoiy meʼyorlari 

belgilaydi. Yoshlarning moliyaviy xulq-atvorini shakllantirishda kognitiv qobiliyatlar va ishonch 

darajalari muhim rol oʻynaydi, biroq tavakkalchilikning taʼsiri asosan umumiy qarz xatti-

harakatlariga taalluqlidir, kundalik moliyaviy qarorlarga emas [8].  

Tadqiqotchilar, shuningdek, shaxslarning faqat moliyaviy savodxon boʻlishi emas, balki bu 

bilimlarni real hayotiy vaziyatlarda qoʻllay olish qobiliyati ham muhimligini taʼkidladilar. Bugungi 

dunyoda moliyaviy cheklovlar asosiy toʻsiq boʻlmagani uchun yoshlar moliyaviy muvaffaqiyatga 

erishish uchun tanqidiy fikrlashni rivojlantirish va ortiqcha xarajat qilish vasvasasiga qarshi 

qoʻshimcha harakat qilishlari zarur. Aholi moliyaviy savodxonligi pastligi moliyaviy taʼlim 

dasturlarining samaradorligining pastligi bilan bogʻliq. Empirik tadqiqotlar koʻrsatdiki, 

ishtirokchilarning moliyaviy bilimlariga moslashtirilgan maʼlumotlar ularning oʻziga boʻlgan 

ishonchini oshirishga yordam beradi, shu bilan birga moliyaviy savodxonlik va ishonch oʻrtasidagi 

bogʻliqlik ham muhim omil ekani aniqlandi. M.Kramer oʻz tadqiqotida moliyaviy savodxonlikning 

pastligi salbiy oqibatlarini bartaraf etish uchun faqat moliyaviy maslahat berish emas, balki 

shaxslarga oʻz bilim va koʻnikmalarini tanqidiy baholash imkonini beruvchi dasturlarni ishlab chiqish 

zarurligini taʼkidlaydi [4]. 

Boshqa tadqiqotlar koʻrsatdiki, shaxsning moliyaviy bilimlarini idrok etishini oʻlchovchi oʻz-

oʻzidan hisobot beradigan moliyaviy savodxonlik darajasi ehtiyotkor munosabat va pensiyaga 

tayyorgarlik tufayli jamgʻarmalar shakllantirish bilan ijobiy korrelyatsiyaga ega. Mualliflar 

moliyaviy savodxonlikning oʻzi yetarli emasligini taʼkidlaydilar, chunki oʻz savodxonligini idrok 

etishdagi xatolar qaror qabul qilish jarayoniga sezilarli taʼsir koʻrsatishi mumkin. Boshqa tadqiqotlar 

oʻz-oʻzini nazorat qilish qobiliyati va moliyaviy farovonlik oʻrtasidagi bogʻliqlikni aniqladi va toʻgʻri 

moliyaviy qarorlar qabul qilish uchun nafaqat moliyaviy bilim, balki oʻz-oʻzini tarbiyalash qobiliyati 

ham zarurligini koʻrsatdi. 

Moliyaviy savodxonlikni rivojlantirish uchun oʻquvchilarning intellektual darajasiga mos va 

tushunarli manbalarni taqdim etish muhim sanaladi; bu uy xoʻjaliklariga ichki impulslarni samarali 

boshqarish va oʻz moliyaviy rejalarini amalga oshirish imkonini beradi. Avvalgi tadqiqotlar 

moliyaviy savodxonlikka ijtimoiy, gender va yosh omillari, shuningdek, tavakkalchilikka 

chidamlilik, oʻz-oʻziga ishonch va oʻzini oʻzi tartibga solish kabi omillar taʼsirini ham koʻrsatgan. 

Ushbu xususiyatlar va ularning oʻzaro bogʻliqligini oʻrganish moliyaviy xatti-harakatlarning turli 

xillarini va ularning kuchli hamda zaif tomonlarini aniqlashga yordam beradi, shuningdek, moliyaviy 

tizimga yoki fond bozori institutlariga ishonchsizlikka asoslangan xulq-atvor stereotiplarini bartaraf 

qilishda muhim ahamiyat kasb etadi. 

Shu tadqiqotlar asosida xulosa qilinishicha, moliyaviy savodxonlik faqat moliyaviy bilimlarga 

ega boʻlish emas, balki bu bilimlarni real hayotiy vaziyatlarda samarali qoʻllay olish qobiliyatini ham 

oʻz ichiga oladi. Moliyaviy qarorlarning toʻgʻri va samarali qabul qilinishi shaxsning oʻz-oʻzini 

nazorat qilish, tanqidiy fikrlash va xavf-xatarga munosabat kabi psixologik va ijtimoiy omillar bilan 

chambarchas bogʻliq. Shuningdek, moliyaviy savodxonlikning gender, yosh va madaniy 

xususiyatlari, ijtimoiy meʼyorlar hamda raqamli moliya xizmatlaridan foydalanish qobiliyati uning 

samaradorligini belgilaydi. Shu nuqtai nazardan, moliyaviy savodxonlikni rivojlantirishda taʼlim, 

huquqiy targʻibot va raqamli texnologiyalardan samarali foydalanish muhim ahamiyat kasb etadi, bu 

esa shaxs va jamiyatning moliyaviy barqarorligi va farovonligini taʼminlashda asosiy rol oʻynaydi. 

